
АННОТАЦИЯ
Мақолада давлат ҳокимиятининг мустақил тармоғи бўлган суд ҳокимияти, шу жумладан, 

республика Конституциявий суд ҳокимиятининг юридик табиати, конституциявий одил 
судловнинг тушунчаси, моҳияти ҳамда хусусиятлари илмий таҳлил этилган. Айниқса, сўнгги 
йиллардаги конституциявий ислоҳотлар мобайнида Конституциявий суднинг ваколатлари 
такомиллаштирилиши тенденцияси (динамикаси) кўриб чиқилиб, тегишли таклиф ва тавсиялар 
илгари сурилган.

Калит сўзлар: Конституциявий суд, конституциявий одил судлов, конституциявий 
ислоҳотлар, конституциявий қонун, Конституциявий суд ваколатлари, Конституциявий судни 
фаоллаштириш.

АННОТАЦИЯ
В статье научному анализу подвергаются юридическая природа конституционной 

судебной власти в качестве отдельной ветви судебной власти и как самостоятельный институт 
государственной власти; раскрываются понятие, сущность и особенности конституционного 
правосудия. Особое внимание уделено тенденциям (динамике) совершенствования в 
ходе конституционных реформ полномочий Конституционного суда, а также вносятся 
соответствующие предложения и рекомендации.

ANNOTATION
In the article, the legal nature of the constitutional judiciary as a separate branch of the judiciary 

as an independent institution of state power is subjected to scientific analysis; the concept, essence 
and features of constitutional justice are revealed. Particular attention is paid to the trends (dynamics) 
of improvement in the course of constitutional reforms of the powers of the Constitutional Court, and 
relevant proposals and recommendations are made.

Keywords: Constitutional Court, Constitutional justice, constitutional reform, constitutional law, 
powers of the Constitutional Court, activation of the Constitutional Court.
                                                                                                                                                                          

Мамлакатимиз Конституциясида ҳокимиятлар тақсимланиши принципининг 
мустаҳкамланиши, суд ҳокимиятини давлат ҳокимиятининг алоҳида мустақил тармоғи 
сифатида белгиланиши унинг ижтимоий муносабатларга функционал таъсири доирасини 
анча кенгайтирди. Аввало, суд ҳокимияти халқ ҳокимиятчилиги намоён бўлиш жиҳатларидан 
бири сифатида, иккинчидан, фуқароларнинг ҳуқуқ ва эркинликларини ҳимоя қилиш воситаси 
сифатида майдонга чиқди. Бироқ, ҳуқуқшунослик назарияси ва амалиётида шу чоққача 
конституциявий назоратнинг пухта ифодаланган методологияси, ҳуқуқий асослари ва 
назоратни ташкил этиш ҳамда амалга ошириш принциплари ўз таҳлили, муфассал талқинига 
эга бўлгани йўқ. Шу боис Конституциявий суднинг таъсис этилиши ва шаклланиши юридик 
фан ва амалиётда конституциявий одил судлов, конституциявий қонунчилик (шунингдек 
қонунийлик), конституциявий назорат муаммолари долзарб аҳамият ва салмоқ касб этмоқда.

Сўнгги йилларда суд-ҳуқуқ соҳасида амалга оширилаётган ислоҳотлар бевосита 
Ўзбекистон Республикаси Конституциявий судига ҳам тааллуқлидир. Чунки, Конституциявий 
суд Асосий қонуннинг давлат ҳокимияти органлари томонидан бузилишининг олдини олиш 
юзасидан конституциявий назоратини амалга оширувчи олий суд органи ҳисобланади.

Конституциявий назорат мавзусида алоҳида тадқиқот олиб борган олим А.Б.Ғафуровнинг 
таъкидлашича, “Конституциявий одил судлов органлари томонидан назоратни амалга 
оширишда қонун ҳужжатлари ўртасидаги иерархияга риоя қилиш таъминланади. Умуман 
олганда, конституциявий назоратни махсус суд органларининг қонунлар ва бошқа норматив-
ҳуқуқий ҳужжатларнинг Конституцияга мувофиқлигини текшириш бўйича фаолияти деб 
баҳолаш мумкин [1, Б.13].

Конституциявий назоратни конституциявий судлов органининг қонунлар ва бошқа норматив-
ҳуқуқий ҳужжатларини Конституция нормалари ва принципларига мувофиқлигини текшириш 
ҳамда шу йўл билан конституциянинг устуворлигини, мамлакатда қонституциявий қонунийликни 
таъминлаш ҳамда инсоннинг қонституциявий ҳуқуқ ва эркинликларини кафолатлашга 
қаратилган фаолият, деб белгилаш мумкин [1, Б.15]. Фикримизча, Конституциявий суднинг 
ваколатлари доирасига фақат конституциявий–ҳуқуқий мазмундаги масалалар киради.

Маълумки, “Конституциявий судлов” суд ҳокимиятининг алоҳида ваколатли органи 
томонидан махсус ўрнатилган судлов процедураси(тартиби) асосида амалга ошириладиган 
фаолият бўлиб, у Конституциянинг устуворлигини таъминлашга йўналтирилган якуний 
қатъий мажбурий тарздаги ҳал қилув қарорини қабул қилиш ваколатига эга. Конституциявий 
судлов одил судловнинг алоҳида тури бўлиб, конституциявий суднинг қонунда белгиланган 
процессуал тартибда амалга оширадиган фаолиятидир. Бу ўз моҳиятига кўра, конституциявий 
мазмунга эга бўлган низоларни махсус суд процедураси (тартиби) асосида кўриб чиқилиши 
ҳисобланади. Конституциявий судлов конституциянинг устунлиги, инсон ҳуқуқларини 
таъминлашга қаратилган судлов жараёнининг умумлаштирилган ифодаси, дейилса тўғри 
бўлади [2].

Конституциявий одил судлов ҳозирги замон воқелигида демократиянинг халқаро 
миқёсда эътироф этилган муҳим стандартларидан биридир. Конституциявий одил судлов 
(конституциявий юстиция) мамлакат ҳудудида суд ҳокимиятини намоён этувчи махсус 
ваколатли орган томонидан барча қонунларнинг ва бошқа норматив-ҳуқуқий ҳужжатларнинг 
Конституцияга мувофиқлигини назорат қилиш мақсадида амалга ошириладиган судлов 
фаолиятидир. Шунингдек, конституциявий одил судлов суд ҳокимиятининг давлат органлари, 
шу жумладан парламентнинг Конституцияга риоя этилишини таъминлаш билан боғлиқ 
конституциявий-ҳуқуқий масалаларни кўриб чиқишга йўналтирилган фаолияти бўлиб, унинг 
натижасида ҳуқуқий оқибат келтириб чиқарувчи қарорлар қабул қилинади [3]. Конституциявий 
одил судлов органи муайян қонунни конституцияга мос эмас деб топиб уни ҳаракатдан 

тўхтатса, бу амалда мазкур қонуннинг бекор қилинганини англатади. Конституцияга мос 
бўлмаган қонуннинг ҳаракатдан тўхтатилиши масаласида парламент ёки бошқа ваколатли 
органнинг қўшимча қарори талаб этилмайди.

Конституциявий одил судлов икки жиҳатнинг синтези, узвийлиги ифодасидир. Биринчиси-
конституциявий назоратнинг моҳияти; иккинчиси-одил судловнинг алоҳида шакли. Бу икки 
жиҳатнинг қўшилиши давлат-ҳокимият тусидаги назорат фаолиятининг мустақил махсус 
турини, яъни конституциявий одил судлов турини келтириб чиқаради [4].

Замонавий маънодаги конституциявий одил судлов норматив –ҳуқуқий ҳужжатларнинг 
конституциявийлигини текшириш билан чекланмайди, балки Конституциянинг устунлигини 
таъминлаш, конституциявий ҳуқуқ ва эркинликларни ҳимоя этиш, ҳокимиятлар тақсимланиши 
принципини ҳимоялашга сафарбар этилган фаолият бўлиб, конституциявий назоратнинг 
шаклларидан бири сифатида Конституциявий суд томонидан амалга оширилади [5].

Шундай қилиб, конституциявий одил судлов умумий одил судловнинг барча хусусиятларини 
ўзида ифодаловчи тури бўлиб, қонунлар ва қонун ости ҳуқуқий ҳужжатларнинг Конституцияга 
мослигини белгиланган процессуал шакл асосида кўриб, якуний суд қарорини қабул қилишга 
қаратилган олий даражадаги судлов фаолиятидир.

Мамлакатимизда сўнгги йилларда амалга оширилаётган конституциявий ислоҳотлар 
жараёнида Конституциявий суднинг ваколатларини кенгайтириш динамикаси кузатилмоқда. 
Ушбу тенденция Конституциявий суд фаолиятини фаоллаштириш нуқтаи назаридан муҳимдир.

Буни қуйидаги қиёсий таҳлил яққол кўрсатади.
Хусусан, Конституциявий суднинг ваколатлари Конституциянинг 2017 йилга қадар бўлган 

109-моддаси таҳририда 4 тани ташкил этган бўлса:
1. Ўзбекистон Республикаси қонунларининг ва Ўзбекистон Республикаси Олий Мажлиси 

палаталари қарорларининг, Ўзбекистон Республикаси Президенти фармонлари, қарорлари 
ва фармойишларининг, ҳукумат ва маҳаллий давлат ҳокимияти органлари қарорларининг, 
Ўзбекистон Республикаси давлатлараро шартномаларининг ва бошқа мажбуриятларининг 
Ўзбекистон Республикаси Конституциясига мослигини аниқлайди;

2. Қорақалпоғистон Республикасининг Конституцияси Ўзбекистон Республикасининг 
Конституцияга, Қорақалпоғистон Республикаси қонунлари, Ўзбекистон Республикасининг 
қонунларига мувофиқлиги тўғрисида хулоса беради;

3. Ўзбекистон Республикаси Конституцияси ва қонунларининг нормаларига шарҳ беради;
4. Ўзбекистон Республикасининг Конституцияси ва қонунлари билан берилган ваколат 

доирасида бошқа ишларни ҳам кўриб чиқади.
Конституциявий суднинг қарорлари матбуотда эълон қилинган пайтдан бошлаб кучга 

киради. Улар қатъий ва улар устидан шикоят қилиш мумкин эмас.
Конституциявий суд конституциявий судлов ишларини юритаётганда бошқа судларнинг 

ёки ўзга органларнинг ваколатларига кирадиган барча ҳолларда ҳақиқий ҳолатларни аниқлаш 
ва текширишдан ўзини тияди. Шунингдек, Ўзбекистон Республикаси Олий Мажлисининг 
палаталари; Ўзбекистон Республикаси Президенти; Ўзбекистон Республикаси Вазирлар 
Маҳкамаси; Ўзбекистон Республикаси Олий Мажлисининг Инсон ҳуқуқлари бўйича вакили 
(омбудсман); Қорақалпоғистон Республикаси Жўқорғи Кенгеси; Ўзбекистон Республикаси Олий 
Мажлиси Қонунчилик палатаси депутатлари умумий сонининг камида тўртдан бир қисмидан 
иборат депутатлар гуруҳи; Ўзбекистон Республикаси Олий Мажлиси Сенати аъзолари умумий 
сонининг камида тўртдан бир қисмидан иборат сенаторлар гуруҳи; Ўзбекистон Республикаси 
Олий суди; Ўзбекистон Республикаси Бош прокурори; Ўзбекистон Республикаси Ҳисоб 
палатасининг раиси Конституциявий судда кўриб чиқиш учун масалалар киритиш ҳуқуқига 
эга. Конституциявий суднинг камида уч нафар судьяси ташаббуси билан ҳам Конституциявий 
судда кўриб чиқиш учун масала киритилиши мумкин.

Конституциявий суд мажлисида Ўзбекистон Республикаси Президенти, Ўзбекистон 
Республикаси Олий Мажлиси Қонунчилик палатасининг Спикери, унинг ўринбосарлари, 
Ўзбекистон Республикаси Олий Мажлиси Сенатининг Раиси, унинг ўринбосарлари, 
Ўзбекистон Республикаси Бош вазири, Ўзбекистон Республикаси Олий Мажлисининг Инсон 
ҳуқуқлари бўйича вакили (омбудсман), Қорақалпоғистон Республикаси Жўқорғи Кенгеси 
Раиси, Ўзбекистон Республикаси Олий судининг раиси, Ўзбекистон Республикаси Судьялар 
олий кенгашининг раиси, Ўзбекистон Республикаси Бош прокурори, Ўзбекистон Республикаси 
Ҳисоб палатасининг раиси ва Ўзбекистон Республикаси адлия вазири иштирок этиши мумкин. 
Улар кўриб чиқилаётган барча масалалар юзасидан ўз фикрларини баён этишга ҳақлидир.

Конституциявий суд ўз ваколатларини амалга оширишда унинг давлат ҳокимиятининг ўзга 
тармоқларидан мустақиллиги жиддий аҳамият касб этади. Маълумки, Асосий қонунимизнинг 
112-моддасига кўра, Судьялар мустақилдирлар, фақат қонунга бўйсунадилар. Судьяларнинг 
одил судловни амалга ошириш борасидаги фаолиятига бирон-бир тарзда аралашишга йўл 
қўйилмайди ва бундай аралашиш қонунга мувофиқ жавобгарликка сабаб бўлади.

Шунингдек, мустақиллик принципи “Ўзбекистон Республикасининг Конституциявий суди 
тўғрисида”ги Конституциявий қонунинг 22-моддасига мувофиқ Конституциявий суднинг 
давлат ҳокимияти органи сифатидаги мустақиллиги (институционал мустақиллик) ҳамда 
Конституциявий суд судьясининг мустақиллигини назарда тутади. Ушбу нормага кўра, 
Конституциявий суд ва унинг судьялари ўз фаолиятида мустақил бўлиб, фақат Ўзбекистон 
Республикасининг Конституциясига бўйсунади.

Мазкур норма суд ишларини кўриш ва қарор қабул қилишда Конституциявий суд судьясидан 
ўзининг ҳуқуқий нуқтаи назарини амалий мақсадга мувофиқлик мулоҳазаларидан, сиёсий 
мойилликлар ва бошқа ташқи таъсирлардан холи бўлган ҳолда ифодалашини талаб қилади.

Ушбу принципни кафолатловчи норма сифатида давлат органлари ва мансабдор шахслар 
томонидан Конституциявий суднинг фаолиятига аралашишга йўл қўйилмаслиги ва бундай 
аралашиш қонунга мувофиқ жавобгарликка сабаб бўлиши тўғрисидаги нормани келтириш 
мумкин [1, Б.75-76].

2017 йил 31 майда қабул қилинган “Ўзбекистон Республикасининг Конституцияга ўзгартириш 
ва қўшимчалар киритиш тўғрисида”ги қонунда ҳамда 2021 йил 27 апрелдаги “Конституциявий 
суд тўғрисида”ги Қонуннинг 4-моддасига кўра, эса Конституциявий суднинг ваколатлари 7 та 
этиб белгиланди:

1. Ўзбекистон Республикаси қонунларининг ва Ўзбекистон Республикаси Олий Мажлиси 
палаталари қарорларининг, Ўзбекистон Республикаси Президенти фармонлари, қарорлари 
ва фармойишларининг, ҳукумат ва маҳаллий давлат ҳокимияти органлари қарорларининг, 
Ўзбекистон Республикаси давлатлараро шартномаларининг ва бошқа мажбуриятларининг 
Ўзбекистон Республикаси Конституциясига мослигини аниқлайди;

2. Ўзбекистон Республикасининг Президенти томонидан имзолангунга қадар Ўзбекистон 
Республикаси конституциявий қонунларининг, Ўзбекистон Республикаси халқаро 
шартномаларини ратификация қилиш тўғрисидаги Ўзбекистон Республикаси қонунларининг 
Ўзбекистон Республикасининг Конституциясига мувофиқлигини аниқлайди;

3. Қорақалпоғистон Республикасининг Конституцияси Ўзбекистон Республикасининг 
Конституцияга, Қорақалпоғистон Республикаси қонунлари, Ўзбекистон Республикасининг 
қонунларига мувофиқлиги тўғрисида хулоса беради;

4. Ўзбекистон Республикаси Конституцияси ва қонунларининг нормаларига шарҳ беради;
5. Ўзбекистон Республикаси Олий судининг муайян ишда қўлланиши лозим бўлган 

норматив-ҳуқуқий ҳужжатларининг Ўзбекистон Республикасининг Конституциясига 
мувофиқлиги тўғрисида судлар ташаббуси билан киритилган мурожаатини кўриб чиқади;

6. Конституциявий суд ишларини юритиш амалиётини умумлаштириш натижалари 
юзасидан ҳар йили Ўзбекистон Республикаси Олий Мажлиси палаталарига ва Ўзбекистон 
Республикаси Президентига мамлакатдаги конституциявий қонунийликнинг ҳолати тўғрисида 
ахборот тақдим этади.

Конституциявий суд конституциявий ҳуқуқ ва эркинликлари муайян ишда қўлланилган 
ва Ўзбекистон Республикасининг Конституциясига мувофиқ бўлмаган қонунда бузилган деб 
ҳисобловчи фуқаролар ҳамда юридик шахсларнинг шикоятларини ҳам кўриб чиқади.

7. Ўзбекистон Республикасининг Конституцияси ва қонунлари билан берилган ваколат 
доирасида бошқа ишларни ҳам кўриб чиқади.

Конституциявий суд ўз ваколатларини амалга ошираётганда бошқа судларнинг ёки 
ўзга органларнинг ваколатига кирадиган барча ҳолларда ҳақиқий ҳолатларни аниқлаш ва 
текширишдан ўзини тияди.

Юқоридаги 2, 5, 6-бандлардаги нормалар янги киритилган конституциявий қоидалардир.
Ушбу нормаларга эътобор бериб қаралса, фақатгини 6-банддаги норма Конституциявий 

судга мажбурият юкловчи ҳамда ҳокимиятлар тақсимланиши принципига мос бўлмаган қоида 
бўлиб, қолган бандлар Конституциявий суднинг ваколатлари сифатида талқин қилиниши 
мумкин.

Шу билан бирга, Ўзбекистон Республикасининг Конституциясига ўзгартириш ва 
қўшимчалар киритиш юзасидан илгари сурилаётган 2022 йилдаги Конституциявий қонун 

лойиҳасида Конституциянинг 109-моддасида 6-бандида мавжуд бўлган “конституциявий 
судлов ишларини юритиш амалиётини умумлаштириш натижалари юзасидан” деган 
сўзлар чиқариб ташланиши белгиланган. (Ушбу қоида 2017 йил 31 майдаги Конституциявий 
қонун билан жорий этилган эди) Бу норманинг Асосий қонунда сақланиб қолиши амалда 
Конституциявий суднинг Парламент ва Президент олдидаги ҳисобдорлигини англатади. 
Бу эса ҳокимиятлар тақсимланиши принципига мос эмас. Шу боис ушбу қоидани чиқариб 
ташланишини ўринли деб ҳисоблаймиз.

Энди Конституциявий суд ҳар йили Ўзбекистон Республикаси Олий Мажлиси палаталарига 
ва Ўзбекистон Республикаси Президентига мамлакатдаги конституциявий қонунийликнинг 
ҳолати тўғрисида ахборот тақдим этиши ҳақидаги норма Асосий қонунда мустаҳкамланиши 
назарда тутилмоқда.

Биз томонимиздан илгари сурилаётган мазкур норма Ўзбекистон Республикасининг 
Конституциясида амалга киритилиши суд ҳокимияти хусусан, Конституциявий суднинг 
мустақиллигини, қолаверса, ҳокимиятлар тақсимланиши принципларига мувофиқ фаолият 
юритишига хизмат қилади.

Шундай қилиб, амалга оширилаётган туб конституциявий ислоҳотлар жараёнида 
Конституциявий суд ваколатлари замон талаблари ва эҳтиёжларига мос тарзда 
такомиллашувини таъминлайди.

